
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 
Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

https://t.me/scienceproblems_uz  

ROMANDA ROVIY BOLA OBRAZI 

 
Annotatsiya. Ushbu maqolada O‘tkir Hoshimovning “Ikki eshik orasi” maqolasi tahlil qilinadi. Undagi obrazlar, 

ayniqsa hikoyachi bola Kichkintoy Muzaffar obrazining asardagi ahamiyati, o‘rni, vazifasi o‘rganiladi. Romanda 
muallifning kuzatuvchanlik mahoratini ko‘rishimiz mumkin. Obrazni yoritishda bolalarga xos bo‘lgan soddalik, 
ishonuvchanlik va beg‘uborlik kabi hislatlarga tayangan, xalq og‘zaki ijodi namunalaridan unumli foydalangan.  

Abstract.  In this article, the defining function of terms is aimed at classifying terms by author, by sphere of 

use, in accordance with their semantic structure, by motivational/non-motivational classification, by belonging to 
categories of words. In such a system, the primacy of common properties is associated not only with consistency, but 
also with typing. Such stratification -stratification is not absolute, null terms can overlap in their meaning (completely 
or partially), interpenetrate with each other, form synonymous parallels and are components of composite terms. 

В РОМАНЕ РАССКАЗЧИК — РЕБЕНОК 

 
Аннотация. В данной статье определяющая функция терминов направлена на классификацию 

терминов по автору, по сфере употребления, в соответствии с их семантической структурой, по 
мотивационной/не мотивационной классификации, по принадлежности к категориям слов. В такой системе 
примат общих свойств связан не только с системностью, но и с типизацией. Такая стратификация -
расслоение не является абсолютным, нулевые термины могут по своему значению (полностью или 
частично) пересекаться, взаимопроникать друг с другом, образовывать синонимичные параллели и 
являются компонентами составных терминов. 

Kirish. “Ikki eshik orasi” oʻzbekning chin xarakteri va matonatini koʻrsatgan romandir. 

Asar qahramonlarining samimiy va soddadilligi, sabr-bardoshi, birdamligi, kamtar va 

mehribonligi, mehmondoʻst va mehnatkashligini koʻrib koʻnglingizda ularga nisbatan iliqlik 

uygʻonadi. Ularning qaygʻusini oʻzingiznikidek his qilasiz. Balki bunga sabab roman voqealarining 

reallikka yaqinligidir. Har holda yozuvchi asar haqida shunday deydi: “Bu kitobdagi koʻp 

odamlarni oʻzim koʻrganman. Koʻplari bilan gaplashganman. Baʼzilarining oʻzi bilan, baʼzilarining... 

ruhi bilan... Baʼzilari nimani gapirgan boʻlsa, shuni qogʻozga tushirdim. Baʼzilari nima gapirganini 

emas, nima oʻylaganini yozishga majbur boʻldim...”. 

Roman Muzaffar, “Qora amma”, Robiya, Raʼno, Umar zakunchi, Kimsan, Munavvar, Olimjon 

kabi turli xarakter va toifadagi obrazlar tilidan hikoyalar tarzida berilgan. Asarda Kichkintoy 

Muzaffar hikoyasi va bolakay ulgʻaygach, Muzaffar Shomurodov hikoyasiga aylanib borishi, 

voqealar rivoji hech qanday uzilishlarsiz, aniq va tushunarli qilib tasvirlangani bu yozuvchi 

mahorati va kuzatuvchanligini koʻrsatib bergan. Roman voqealari kichik bir qishloq odamlarining 

urush arafasi, urush yillari va undan keyingi davrdagi azob-u tashvishlarda oʻtgan hayotini hikoya 

qiladi. 

“...har qanday adabiy janr fazilatini, syujeti va obrazlari mohiyatini xronotop 

tushunchasisiz toʻla anglay olmaymiz. Xronotop soʻzma-soʻz tarjimada zamon, makon degan 

maʼnoni bildiradi. Badiiy asar dunyosida voqelikning maʼkon-zamon nuqtai nazaridan uygʻun 

kechishini taʼminlaydi. Ammo u shunchaki texnik makon-zamon emas. U yozuvchi tomonidan 

jonlantirilgan, asarning barcha komponentlari bilan uygʻun harakatga yoʻnaltirilgan muhim, 

qoliplovchi badiiy fenomendir. Har qanday mukammallik daʼvo qiladigan asarda ham xronotop 

tizimi noqis boʻlsa, buni oʻquvchi his etadi. Mukammal asar sifatida qabul qila olmaydi”.[1] Oʻtkir 

Hoshimov romanida esa mana shu tizim mukammal, ayni paytda, oʻziga xos tarzda 

shakllantirilgan. 

“Bilamizki, qismat bu – mahkumiyat!”[2] Urush esa oʻz nomi bilan urush. U hech kimni 

ayamaydi. “Ikki eshik orasi” romani qahramonlarining qismatiga urush deb atalgan dahshat 

yozildi. Uning azobi boshlanishdan avval qalbni yaraladi va tugab bitsada yillar davomida oʻz 

taʼsirini koʻrsatgan insonlarning ich-etini tirnayverdi. Buni biz “qora amma”ning umrining 

oxirigacha koʻchaga koʻz tikib, urushga ketgan farzandini intizor kutishida, garchi oila qurib, bola 

chaqali boʻlsada, ahd-u paymon qilgan yoriga boʻlgan muhabbati qalbining ich-ichida hamon 

yashab kelayotgan Robiyaning koʻz yoshlarida, “kimgadur” yaxshilik qilsayu, oqibatda yakkayu-

yolgʻiz farzandidan ayrilgan Bashoratning dod-faryodida, goʻdakligidayoq ona mehridan 

“mahrum” boʻlgan va dadasini ham ona ham ota deb bilgan Muzaffarning tuygʻularida koʻrishimiz 

mumkin. Asardagi har bir qahramon, hatto eng kichik obrazda ham urushdan chekilgan aziyat 

juda taʼsirli qilib koʻrsatilgan.  

Romanning “Mehr bilan Qahr – orasi bir qadam” deb nomlangan bobida urushning 

chinakam “dahshat”i aks ettirilgan. “Lovullab yonayotgan uylar gulxanida bolakayning azobdan 

qiyshayib ketgan chehrasi aniq koʻrinardi. Ikki yuzi, qosh-kipriklari kuyib, qorayib ketgan, koʻzlari 

vahima bilan bir nuqtaga baqrayib qotib qolgan, faqat lablari, jajji lablari yarim ochiq; hamon “a-

a-a” deb chinqirayotganga oʻxshar, kemshik tishlari orasidan gʻarchcha tishlab olgan tilining uchi 

chiqib turardi...”. Bu jumlalarni oʻqigan har bir kitobxonning eti jimirlamay qolmaydi, koʻzlari esa 

albatta, jiqqa namlanadi. Urushga nafrati ortadi.  

Urush har qanday odamni shafqatsiz – diyonatsiz qiladi, deydi adib asar qahramoni tilidan: 

“Vaqti kelib, toʻylar qilsak-da, dushman bostirib kelib, bizning bolalarni yondirib yuborsa! Qanaqa 

boʻladi! Tiriklayin kabob boʻlgan mana shu begunoh bolani koʻrgan odam dushmandan qasos 

olmasa, gunohga botmaydimi? Shu bolani koʻrgan odam dushmanga shafqat qiladimi? Bilmadim, 

balki, shafqatsiz odam – diyonatsiz boʻlar. Lekin diyonatli boʻlish uchun ham shafqatsiz boʻlish kerak. 

Men shunga ishondim. Urush meni shunga majbur qildi, Robiya!”. Bu esa urush tufayli qordek 

begʻubor, vijdonli va sof qalbi gʻazabga, nafrat va qasos oʻtiga toʻlgan oʻzbek oʻgʻlonining ichki 

figʻonidir. 

Yaqin tariximizning uch davrini qamrab olgan bu roman oʻziga xos epopeya boʻldi, deydi 

yozuvchi Asror Samad. Zero, Said Ahmad yozganidek, bu roman “oʻzbek adabiyoti xazinasida oʻz 

oʻrnini topgan asarlardan biri boʻlib qoldi. Bu asar xalqlar boshiga kulfat solgan Ikkinchi jahon 

urushi toʻgʻrisida yozilgan achchiq alamli yilnomadir”. 

Romanda ismlarga qoʻshib aytiladigan koʻplab “laqab”larga duch kelamiz. Masalan, “tuya 

amaki”, “qora amma”, “giroy”, Umar zakunchi, Komil tabib, Oqsoqol, Duma pakana, maʼlim 

(muallim), Rahim “sassiq”, kallaxum, “Kobra”, Rashid abzi, Ilhom choyxonachi, Soli soʻpoq, Ilhom 

choʻtir, Ismoil melisa kabilar. Bunday nomlanishlar har bir qahramonning tashqi koʻrinishi, kasb 

kori yoki xarakteridan kelib chiqib berilgan. Zero, adabiyotshunos olim Uzoq Joʻraqulov 

aytganidek: “Romandagi portret va xarakterlar bilan uygʻun aks etishi lozim boʻlgan yana bir 

masala – qahramonlar ismidir. Chunki Yevropa, ayniqsa rus romanchiligi anʼanasiga koʻra, 

qahramonning ismi uning qiyofasi, xarakteri va harakatlari bilan uygʻun boʻlishi kerak!”.  

Kichkintoy Muzaffar ammasiga qarata “qora amma” deya murojaat qilganida, dadasi uni 

asta turtib shunday deydi: “ -Necha marta aytganman: “qora amma” emas, amma degin, tentak!” 

“Qora amma” xafa boʻlmaydi, ukasini koyib beradi: “- Seni ishing nima! – Qorani qora deydi-da! 

Qoraman! Toʻgʻrimi? Yur, bolam!”. Samimiylik bilan aytilgan bu gaplarni oʻzbeklarcha begʻubor va 

xushfeʼl xarakterdan desak, mubolagʻa boʻlmaydi.  

Muallif asarda har bir obrazga alohida eʼtibor bilan yondashgan. Ularning tashqi koʻrinishi, 

xarakteri, ichki kechinmalarini tasvirlashda individuallikdan foydalangan. Zero, sanʼatkor 

umumlashmaga ham obrazning muayyan individual xususiyatlarini boʻrtiq, yaʼni taʼkidlabroq, 

koʻzga tashlanadigan qilib tasvirlash orqali erishadi.[3] Masalan, “oʻzining yuzi lagandek. Razm 

solib qarasangiz, oppoq chinni laganning ikki chetiga ikkita piyola toʻnkarib qoʻyilganga oʻxshaydi”, 

“Parcha xolaning doʻrillagan ovozidan tokchadagi barkashlar zirillab ketganday boʻldi”. 

U xoh eng kichik obraz boʻlsin yoki asosiy qahramon, romanda har birining oʻz oʻrni va 

oʻziga yuklatilgan vazifasi bor. Masalan, olomon doʻpposlashiga ham qaramay burnidan oqqan 

qonga belangan nonni changallab yutayotgan “oʻgʻri” bolakayni yoki doim qoʻpol va erkaklarga 

xos xarakteri bilan ajralib turgan Parchani olaylik. Bu obrazlar asardan olib tashlansa, butun bir 

romanga “gard” yuqqanday boʻladi, albatta. 

Shuningdek, romanda bola obrazini yoritishda muallifning kuzatuvchanlik mahoratini 

koʻrishimiz mumkin. Obrazni yoritishda bolalarga xos boʻlgan soddalik, ishonuvchanlik va 

begʻuborlik kabi xislatlarga tayangan. Masalan, choyxonadagi kishilar kichkintoy Muzaffarni 

erkalatib “giroy” deb chaqirishsa, “Mayli, giroy boʻlsam boʻpman-da” deb oʻzicha bir ikki marta 

“giroylik” qilib dadasidan dakki eshitishi, ammasi: “-Mushukka ozor berma, Muzaffar! Paygʻambar 

orqasini silagan jonivor-a!” deyishiga qaramay, “Hozir koʻramiz-da! Paygʻambar silagan boʻlsa 

orqasi bilan tusharmikin, oyogʻi bilanmi?” deya, sinab koʻrishi, qoʻshni Lazakat xolaning burnini 

“tovuqning tumshugʻi”ga oʻxshatishi, ammasining xafa boʻlishini xayoliga ham keltirmay unga 

“qora amma” deb murojaat qilishi va uni tasvirlashda ham –“ammam xuddi koptokka oʻxshaydi. 

Kichkina, dum-dumaloq. Tagʻin yozdayam qora nimcha kiyib yuradi” deya, bolalarcha togʻrisoʻzlik 

bilan yondashuvida koʻrishimiz mumkin.  

Adib besh yoshli bolakayning dunyoqarashi, atrofdagilar bilan munosabatini chinakam 

bola nigohi bilan ishonarli qilib tasvirlab bergan. “Qayragʻochning gʻadir-budir tanasiga suyanib 

oʻtirarkanman, muttasil chirqillayotgan chumchuqlar qulogʻimni batang qilib yubordi. Boshimni 

koʻtarib qarasam, sadaqayragʻoch atrofida gʻuj-gʻuj chumchuq. Biri uchadi, biri qoʻnadi. Voʻy 

inlarining koʻpligini! Bittasi judayam pasda ekan. Doʻppidek inda uchta bolasining boshi koʻrinyapti. 

Katta chumchuq uchib kelishi bilan uchchala bolasi sap-sariq tumshugʻini katta ochib, baravar 

chirqillaydi. Ammo dadasi hech adashmaydi. Hammasiga galma-galdan ovqat beradi. Iye, dadasi 

ikkita ekan-ku! Bittasi uchib ketishi bilan, ikkinchisi kelyapti, bolalariga navbat bilan ovqat 

ulashishyapti. Bundan chiqdi, bittasi – dadasi, ikkinchisi – ammasi!”. Goʻdakligidan ona mehridan 

mosuvo boʻlgan va esini tanibdiki, atrofidagi yaqinlari sifatida dadasi va ammasini bilgan Muzaffar 

qushlar “oila”sida ham oʻz oilasini koʻradi. Polaponlariga gʻamxoʻrlik qilayotgan qushlarni 

ularning ota-onasi emas, balki dadasi va ammasi deb biladi. Bunday qarash va fikr yuritish esa 

albatta, murgʻak bolaning samimiyatga toʻla qalbiga xosdir.  

Koʻpincha kattalar bolalarni erkalatib ularga nisbatan hazil-mutoyiba bilan munosabatda 

boʻlishadi. Bolalar esa bu holatni toʻgʻri va jiddiy qabul qilishadi. Mana shunday vaziyat romanda 

ham oʻrin olgan: -“ “Tuya” amakini Abduvalidan ham yomon koʻraman. Sochni ustarada oladi. Avval 

boshingizni rosa ishqalaydi. Keyin sovun suradi-da, “boshingni eg”, deb turaveradi-turaveradi... 

Boʻyning ogʻrib ketgani bilan ishi yoʻq. Boʻyning ogʻriganiyam mayli, burningdan tortaverib 

charchaysan. Nuqul boshingni egaverganingdan keyin burun oqadi-da! “Tuya” amaki boʻlsa, soʻkadi: 

“Nima balo, giroy, burningda bulogʻing bormi, qaynab chiqyaptimi?” deydi. Birpas shunaqa oʻtirsin, 

oʻziniki qaynab chiqmasmikin?! Yoki “- Qani, giroy qanddan oling! – deydi “Tuya” amaki iljayib. – 

Bulbulingiz oʻsib qoldimi? Qachon tumshugʻidan jichcha kesib sayratma qilamiz endi?”. 

Adib asarda: Dukur-dukur ot keldi, 

Ot boshida xat keldi. 

Xatini oʻqib koʻrsam, 

Voy-voy bilan dod keldi... 

Jon bolam – jonim bolam, 

Ollohga topshirdim sani, 

Ohimga Ollo yetmadi, 

Tuproqa topshirdim sani. 

Ayda molay bozargʻa 

Pirashkilar oshargʻa... 

Togʻda kiyik kishnaydi ot boʻldim deb yor-yor. 

Uyda kelin yigʻlaydi, yot boʻldim deb yor-yor. 

Dukur-dukur ot keldi-yu, ot keldi, 

Chiqib qarang kim keldi-yu, kim keldi?... 

Alla, bolam, alla-yo alla! 

Shirin qoʻzim, alla-yo alla! 

“Osmondagi qushni bejaydigan chevar”, “katta oxurdan yem yemoq”, “Mehnatdan kelsa 

boylik, turmushing ham chiroylik!” kabi xalq ogʻzaki ijodi namunalaridan, maqollar, qoʻshiqlar, alla, 

yor-yor va aytimlardan foydalangan. Shuningdek, romanda bolalar tomonidan oʻynalgan yongʻoq 

oʻyini, bekinmachoq, soqqa oʻyini, sopalak singasi xalq oʻyinlariga ham duch kelamiz. Bu esa asarni 

yanada xalq qalbiga yaqin, oʻqishli va jozibali boʻlishiga sabab boʻlgan. 

Xulosa qilib aytganda, Oʻtkir Hoshimovning “Ikki eshik orasi” romani oʻzbek xalqining 

jasorati, metindek qattiq matonati, birdamligi, sabr-bardoshi, urush tufayli chekkan azob-

uqubatlari aks ettirilgan chinakam buyuk asardir. Yozuvchi asarni “Ikki eshik orasi” yaʼni Hayot 

va Oʻlim deb nomlar ekan, insonlarni shu ikki eshik orasidagi hayotini urush va qiyinchiliklarda, 

azob va tashvishlarda emas, balki osoyishta, ahil va birdam boʻlib oʻtkazishga chorlaydi. Zero, biz 

insonlarga berilgan qisqagina umrni mazmunli oʻtkazishimiz, hayotimiz esa kelgusi avlod uchun 

ibrat boʻlmogʻi shart va muhimdir. 

